
Алтыбакан
Алтыбақан — қазақтың ежелгі ұлттық ойыны. Тымық кеште, айлы түнде, ауыл сыртында 
ойналады. Алтыбақан құру үшін 6 бақан немесе 6 сырық, үш арқан керек. Бақандарды үш-
үштен бір басын буып, аралығын үш-төрт метр етіп, мосы тəріздендіріп орнатады да жоғары 
жағы сырықпен жалғастырылады. Бақандардың жоғарғы ашаларына екеуі жоғарырақ, бірі 
төмен етіліп үш арқан тартылады. Жоғарғы екеуі отыруға немесе бел сүйеуге арналады, 
төменгі арқанға табан тіреледі. Қыз бен жігіт қарама-қарсы орналасып, бел арқанның екі 
жақтауынан бекем ұстап, үшінші адамның демеуімен тербетіледі. Тербелушілер қосылып əн 
бастайды да оған тамашалаушылар қосылып, думандатып əкетеді. Бел, табан 
арқандарының орнына соңғы кезде жеңіл тақтайлар қолданылып жүр. 
Алтыбақанойыны ежелгі көшпелі елдің бəріне кең таралған. Отырықшы халықтарда ол 
əткеншек деп те аталады



Тенге алу
«Теңге ілу» — ұлттық ойын.
Ойынға қатынасушылар тепе-тең екі топқа бөлінеді. 
Əрқайсысы жеке-жеке шыбықты «ат» қып мінеді. Ойынды 
бастаушы жүргізеді.
Ойын кезегі басталатын жерге сызық сызылады. Одан əрі 
20—30 метрдей жерден тереңдігі бір қарыстай екі шұңқыр 
қазылады. Шұңқырға он-оннан тас салады. Содан екі топтан екі 
сайыскер шығады да, сызыққа келіп, қатарласып тұрады. 
Бастаушының белгісі бойынша шыбық аттарын құйғытып, шаба 
жөнеледі. Сол беттерімен əлгі шұңқырға жетіп, қол сұғып 
жібереді де, тасты іліп алып, əрі өтіп кетеді. Шұңқыр тұсында 
бөгелуге болмайды.
Ұпай əр сайыскердің іліп алған тастарының санына қарай 
есептеледі. Қай топ көп ұпай жинаса, сол топ жеңеді. Ойын 
жылдамдықты дамытып, тез əрі дəл əрекет етуді үйретеді



Тоғыз-құмалақ
 Тоғыз-құмалақ — қазақтың ұлттық дəстүрлі ойындарының бірі, ақыл-ой ойыны.
 Соңғы деректерге қарағанда, оның шығу тарихы 4 мың жылдық кезеңді қамтиды. Ал кейбір 
мамандардың айтуынша, оның пайда болған кезі бұдан да көп уақыт болуы əбден мүмкін. Тоғыз-
құмалақ өткен ғасырларда қазақ даласындағы ең кең тараған ойын болатын. 
  Қазіргі кезде əлемнің көптеген елдерінде тоғыз-құмалақ жақсы насихатталып жатыр. Мəселен, 
Моңғолияда мектептерде тоғыз-құмалақтан олимпиада өтеді екен. Қытайда, Қарақалпақстанда 
кітаптар, ғылыми еңбектер шығуда. Сондай-ақ, көршілес Алтайда, Қарашай-Шеркеште, Сахада 
үйірмелер ашылып, Еуропаның бірнеше елдерінде тоғыз-құмалақ ойналып жатыр деген дерек бар. 
Қазақстан тəуелсіздік алған жылдан бері тоғыз-құмалақ жылдан-жылға дамып келеді. Бұл жерде 
жаңа құрылған тоғыз-құмалақ федерациясының ықпалы зор болып отыр.
  Бүгінгі таңда осы қауымдастықтың арқасында елдің түкпір-түкпірінде үйірмелер ашылып, тоғыз-
құмалақтан жарыстар жиі өткізіліп келеді. Тоғызқұмалақ ойыны арнайы тақтада екі адам арасында 
ойналады. Ойын тақтасы – 2 қазан, 18 отау, 162 құмалақтан тұрады. Ойын басында əр ойыншыға 
бір қазан, тоғыз отауға тоғыз-тоғыздан салынған сексен бір құмалақ тиесілі.
  Алғашқы жүріс жасаған ойыншыны – бастаушы, қарымта жүріс жасаған ойыншыны – қостаушы 
деп атайды. Кейде бастаушы үшін – ақ жағы, қостаушы үшін қара жағы деген тіркестерді де 
қолданамыз.



Кыз куу
Қыз қуу (əз. qız qov; қыр. кыз куумай; башқ. ҡыҙ ҡыуыу) — өте көне 
ойындарының бірі. Ол республикамыздың халықтарының арасында кеңінен 
тараған ұлттық ат ойыны тобына жатады. Сонау ертеден келе жатқан спорт 
ойыны, ертеде «Қыз қашар», «Қыз қуалар» деп аталғаны болмаса, біздің 
заманымызға дейін оншама өзгеріссіз жеткенін атап өтуіміз керек. Бұл жарыс 
өзінің түрі жағынан біздің заманымыздан бұрын қандай болса, қазірде сол 
күйінде қалды. Сол заманғы тəртіп бойынша жарыс жігіт пен оның қалыңдығы 
арасында өткізілген (біздің заманымыздан бұрын VIII—VII ғасырларда 
Қазақстанның территориясын жайлаған кейбір рулардың арасында осындай 
тəртіп болған). Егер жігіт жарыста жеңілсе, ол өзіне қойылатын талапты ақтай 
алмағаны үшін оның қызбен некелесуге құқы болмаған. Ертедегі аңыз-
ертегілерге қарағанда, қазақтарда тағы бір мынадай əдет-ғұрып болған. Осы 
əдет бойынша жарысқа екі рудың қыз бен жігіті түскен. Жігіттің жеңілуі оған 
салынатын айыппен қоса, өз руында еті тірі жігіт пен жүйрік атының жоқтығы 
үлкен кемістік болып табылған. Егер қыз жеңілген деп табылса, оның жағының 
келісімі бойынша, ешқандай қалыңсыз-ақ ол жеңген жігітке тұрмысқа шығады.





Аударыспақ
  Аударыспақ — спортшыдан үлкен ептілікті, күштілікті, төзімділік пен батылдықты талап ететін 
ұлттық спорттың бір түрі (екі салт атты бір-бірін аттан аударып алуға тырысады).
 
  Аударыспаққа тəртіп бойынша ат үстіндегі айқасты жақсы меңгерген, тиянақты дайындығы бар 
спортшылар ғана қатынаса алады. Ал дайындығы жеткіліксіз, тəжірибесі аз спортшылар үшін бұл 
өте қиын. Сондықтан қазіргі тəртіп бойынша сайысқа 18 жасқа толғандар ғана қатынастырылады. 
Сайысқа қатынасушылар үш салмақтық категорияға бөлінеді. Аударыспақ салмақтық категорияға 
бөлінеді. Аударыспаққа салмақтың категорияны енгізудің мақсаты — қатынасушыларға неғұрлым 
теңдік жағдай туғызу. Оны спорттың сайыстың бір түріне айналдыру үшін бір-біріне тең келетін 
салмақтық категорияны көбейту дүрыс. Бұл категорияға бөлу соңғы кезде қалыптасты. Ертеде кез 
келген тілек білдіруші өз еркімен қатынаса беретін болған. Амал қанша, спорттық жарыстарда сол 
үш категорияның өзі де көбіне əлі де сақтала бермейді. Спорттың бұл түрінің дамуымен бірге, сөз 
жоқ оның салмақтық категориясы да көбейе, кеңейе беретіні күмəнсіз.
 
  Ойында аты белді, жарамды, өзі мықты, атқа отырысы мығым, білікті жігіттер жеңіп шығады. 
Сайып келгенде, аударыспақта негізгі рольді ат пен ойыншы жігіттер атқарады. Оспадарлық, жұла 
қашу, салып қалу, қол қайыру сияқты айла-амалдарды қолдануға болмайды. Аударысу ат пен 
жігіттің үндескен қимыл-бірлестігіне сүйене отырып, күш-жігердің басымдығын көрсететін қалыпты, 
байсалды шеберлікке үласып жатуы шарт.



Бəйге 
  Бəйге - ұлттық спорт ойындарының бір түрі. Ат спортының бұл түрі түркі тектес басқа 
халықтарда да бар. Мысалы, Бəйге өзбектерде “пайга”, қырғыздарда “чабыш” деп аталады. 
Кейбір деректер бойынша, 15 ғ-дың 70-жылдарында Керей мен Жəнібек сұлтандар Қазақ 
хандығын құрғанда, Шу өзенінің жағасында, Тұлпарсаз деген жерде Бəйге ұйымдастырған. 
  Осы кезден бастап Бəйге қазақ халқының алқалы жиындарының (тойлардың, астардың, т.
б.) ажырамас құрамдас бөлігіне айналған (қ. Сауын айту). Бұрын Бəйгеге қосылған аттар 
түстік, күндік жерге, ұзақ қашықтықтарға шабатын (қ. Аламан бəйге). Көбінесе, қашықтық 
төрешілер алқасының шешімі бойынша бəйгеалаң (ипподром) айналымының ұзындығына 
байланысты белгіленеді. Бəйгеге мал дəрігерінің қарауынан өткен аттар жіберіледі. 
Жарысқа қатысушылардың кеудесіне жəне арқасына нөмірлер тағылады; шабандоз жеңіл, 
ыңғайлы, белгісі бар ұлттық киім киеді. Аттың ер-тұрманында, шабандоздың киімінде адам 
жарақаттанатындай заттар болмауы тиіс. Бəйгеге қатысушы атын оздыру үшін өзі білетін, 
ережеде рұқсат етілген тəсілдердің бəрін қолдануына болады. Ал қатарласып келе жатқан 
атқа қамшысын тигізуге немесе қамшысын үйіріп басқа аттарды жасқауға, айқайлауға, 
ысқыруға, жарыс жолынан шығып кетуге, оның айналмаларынан төтелеп өтуге болмайды. 
1-ші орын мəреге атының тұмсығы бірінші іліккен шабандозға, қалған орын аттардың келу 
ретіне қарай беріледі.



Кокпар 
Көкпар - ұлттық ат спорты ойындарының бірі. 
Ойынның атауы “көк бөрте” (лақ) сөзінен шыққан.
Дəстүрлі қазақ қоғамында Көкпарға жасқа толған 
серкенің семізі таңдалған. Семіз серке терісі 
жыртылмайды. Орташа салмағы 20-30кг-дай келеді. 
Басқа малдың терісі жыртылғыш болғандықтан 
Көкпарға тартпайды.
Көкпар – Орталық Азия халықтары арасында кең 
тараған ойын түрі. Ол қырғыз тілінде "көк бөрү", “улак 
тартыш (тартуу)”, тəжік тілінде “бузкаши” деп 
аталады. Көкпар тарту сияқты ұлттық ат спорты 
ойындары басқа да Шығыс елдерінде де 
бар. Ауғанстанда кең тараған бузавиш ойыны 
Көкпарға өте ұқсас. Сондай-ақ, Аргентина халқының 
да Көкпарға ұқсас ат спорты ойыны болған.


